
Analizirajući postojeće stanje kvaliteta zraka na prostoru općine Tuzla utvrđeno je da zagrijavanje individualnih stambenih objekata utiče na zagađenje zraka u Tuzli u zimskom periodu. Sagledana su iskustva evropskih zemalja u primjeni mjera energetske efikasnosti u zgradarstvu i njihov doprinos na polju smanjenja energije i smanjenje uticaja na okoliš.

Provedena je analiza trenutnog načina gradnje, primjenjivanih građevinskih materijala kao i trenutne ponude novih građevinskih materijala na tržištu i njihove prednosti.

Pokazana je prednost izgradnje niskoenergetskih i pasivnih kuća te važnost usklađivanja tehničkih propisa u zgradarstvu Bosne i Hercegovine sa propisima Evropske unije.

Provedeno je istraživanje na uzorku od 30 tipičnih individualnih stambenih objekata. U sklopu istraživanja proračunat je detaljan energetski audit svih objekata, praćena je potrošnja energenta za proizvodnju potrebne toplinske energije u dvije sezone grijanja te temperature u unutrašnjosti objekta i vanjske temperature za sve objekte.

Na osnovu prikupljnih podataka nakon prve sezone grijanja i energetskog bilansa predložene su mjere sanacije.

Analizom prikupljenih podataka o količinama potrošenih energenata i površinama grijanog prostora, u svih 30 objekata, ustanovljeno je da objekti za zagrijavanje prosječno troše 387 kWh/m2 toplinske energije dok slični objektu u Evropi troše 200-300 kWh/m2.

Analiza stanja prije i poslije predviđenih sanacija ukazuje na postojanje mogućnosti smanjenja potrošnje energenata za 51%, smanjenje CO2 za 49%, kao i smanjenje emisije svih drugih plinova koji nastaju kao produkt sagorijevanja uglja.

Dobiveni eksperimentalni rezultati mogu poslužiti kao polazna osnova za otkrivanje novih mogućnosti smanjenja potrošnje toplinske energije, a time i smanjenje zagađenje zraka. 

